
Монгол Улсын Их Хурлын 2017 оны намрын ээлжит чуулганы Төрийн 

байгуулалтын байнгын хорооны 11 дүгээр сарын 22-ны 

өдөр /Лхагва гараг/-ийн хуралдааны 

гар тэмдэглэл

Төрийн байгуулалтын байнгын хорооны дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэйгээр хуралдаан 10 цаг 42 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: О.Баасанхүү, Н.Цэрэнбат;


Тасалсан: С.Бямбацогт, Ж.Мөнхбат, Б.Наранхүү, Д.Хаянхярваа, Д.Эрдэнэбат, Ж.Эрдэнэбат. 

Нэг. Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл /Үндсэн хуулийн цэцийн 2017 оны 06 дугаар дүгнэлтийг хүлээж авсантай холбоотой/

Хуралдаанд Төрийн байгуулалтын байнгын хорооны ажлын албаны зөвлөх Э.Баярмаа, референт Б.Төгсцэнгэл нар байлцав. 

Байнгын хорооны дарга Д.Лүндээжанцан хуулийн төслийн талаар танилцуулга хийв.


Танилцуулгатай холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Н.Энхболд, Л.Оюун-Эрдэнэ, Ж.Батзандан нар үг хэлэв.
Д.Лүндээжанцан: - 1.Монгол Улсын Үндсэн хуулийн цэцийн 2017 оны 06 дугаар дүгнэлтийг Улсын Их Хурал хүлээж авсантай холбогдуулан Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя. 

Зөвшөөрсөн:

10

Татгалзсан:


 1

Бүгд:



11
90.9 хувийн саналаар дэмжигдлээ.
Байнгын хорооны дарга Д.Лүндээжанцан Үндсэн хуулийн цэцэд дахин маргаан үүссэнийг танилцуулж, итгэмжлэгдсэн төлөөлөгчөөр Улсын Их Хурлын гишүүн Л.Оюун-Эрдэнийг томилсон тухайгаа Байнгын хорооны гишүүдэд танилцуулав. 


Байнгын хорооноос гарах санал, дүгнэлтийг Улсын Их Хурлын гишүүн Л.Оюун-Эрдэнэ Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 17 минут үргэлжилж, 19 гишүүнээс 11 гишүүн ирж, 57.8 хувийн ирцтэйгээр 11 цаг 00 минутад өндөрлөв.

 Тэмдэглэлтэй танилцсан:

 ТӨРИЙН БАЙГУУЛАЛТЫН БАЙНГЫН 

 ХОРООНЫ ДАРГА                                             Д.ЛҮНДЭЭЖАНЦАН

 Тэмдэглэл хөтөлсөн:

 ПРОТОКОЛЫН АЛБАНЫ 

 ШИНЖЭЭЧ





  П.МЯДАГМАА
УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ 
 ТӨРИЙН БАЙГУУЛАЛТЫН БАЙНГЫН ХОРООНЫ 11 ДҮГЭЭР САРЫН 22-НЫ 

ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Лүндээжанцан:  - Төрийн байгуулалтын байнгын хорооны хуралдаан эхлэх гэж байна. Манай Байнгын хорооны 2017 оны 11 сарын 22-ны өдрийн хуралдаан нээснийг мэдэгдье. 

Байнгын хорооны хуралдаанаар хэлэлцэх асуудлыг танилцуулна. 


Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл байгаа.


Энэ бол үндсэн хуулийн цэцийн 06 дугаар дүгнэлтийг хүлээж авсантай холбоотой юм. Хэлэлцэх асуудал дээр саналтай гишүүн байна уу? Байхгүй байна. 


Хэлэлцэх асуудалдаа оръё. 

Монгол Улсын Үндсэн хуулийн цэцийн 2017 оны 6 дугаар дүгнэлтийг Улсын Их Хурал хүлээж авсантай холбогдуулан Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслийг хэлэлцье. 

Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 3 дахь хэсэгт хууль, Их Хурлын бусад шийдвэр Үндсэн хуульд нийцээгүй гэсэн цэцийн дүгнэлтийг Улсын Их Хурал хүлээн зөвшөөрсөн бол тухайн хууль шийдвэрт зохих нэмэлт өөрчлөлт оруулна гэж. 

32.3.7-д энэ хуулийн 32.3.5 буюу түрүүний хэлдэг заасан хууль, Их Хурлын бусад шийдвэрт нэмэлт, өөрчлөлт оруулах тухай хуулийн төслийг холбогдох Байнгын хороо боловсруулж нэгдсэн хуралдаанд оруулах бөгөөд уг төслийн талаар Засгийн газар холбогдох бусад байгууллагаас санал авахыг шаардахгүй гэж тус тус заасан байдаг. 

Хуулийн талаар би товчхон танилцуулга хийе. Монгол Улсын Үндсэн хуулийн цэцийн 2017 оны 10 дугаар сарын 25-ны өдрийн 06 дугаар дүгнэлтээр Монгол Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37.4 дэх хэсэгт нэр дэвшигчийг гишүүдийн олонх дэмжээгүй бол Ерөнхийлөгч 7 хоногийн дотор өөр хүний нэр дэвшүүлнэ гэж заасан нь Монгол Улсын Үндсэн хуулийн 1 дүгээр зүйлийн 2 дахь хэсгийн хууль дээдлэх нь төрийн үйл ажиллагааны үндсэн зарчим мөн. 

33 дугаар зүйлийн 1 дэх хэсгийн 2 дахь заалтын Улсын Их Хуралд олонх суудал авсан нам, эвслээс нэр дэвшүүлсэн хүнийг аль ч нам эвсэл олонхийн суудал аваагүй бол хамгийн олон суудал авсан нам эвсэл, бусад нам эвсэлтэй зөвшилцөн нэр дэвшүүлсэн хүнийг хэрэв хамгийн олон суудал авсан нам  эвсэл бусад нам эвсэлтэй зөвшилцөж Ерөнхий сайд нэр дэвшүүлж чадаагүй бол Улсын Их Хуралд суудал авсан нам эвсэл зөвшилцөн олонхоороо нэр дэвшүүлсэн хүнийг Ерөнхий сайдаар томилох саналыг 5 хоногийн дотор Улсын Их Хуралд оруулах гэснийг тус тус зөрчсөн гэж үзсэн. Монгол Улсын Их Хурал 2017 оны 11 дүгээр сарын 03-ны өдрийн нэгдсэн хуралдаанаар Үндсэн хуулийн цэцийн дээрх дүгнэлтийг хүлээн зөвшөөрч Улсын Их Хурлын 64 дүгээр тогтоолыг баталсан. 

Иймд Үндсэн хуулийн цэцийн 2017 оны 06 дугаар дүгнэлтийг Улсын Их Хурлаас хүлээн зөвшөөрсөнтэй холбогдуулан Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслийг Байнгын хорооноос боловсрууллаа. 

Хуулийн төслийг Монгол Улсын Үндсэн хуульд нийцүүлэн боловсруулсан бөгөөд Ерөнхий сайдад нэр дэвшигчийг гишүүдийн олонх дэмжээгүй бол Ерөнхийлөгч 7 хоногийн дотор Монгол Улсын Үндсэн хуулийн 33 дугаар зүйлийн 1 дэх хэсгийн 2-т заасны дагуу нэр дэвшүүлсэн өөр хүний нэрийг Улсын Их Хуралд оруулахаар тусгасан болно. Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3.7-д заасанчлан уг төслийн талаар Засгийн газар холбогдох бусад байгууллагаас санал авах шаардлагагүй болно. Ийм танилцуулгыг би хийж байна. Үндсэн хуулинд зааснаар бол 45 хоногт Ерөнхий сайдыг томилж чадаагүй бол Их Хурлыг тараах тухай зарлигийг Ерөнхийлөгч гаргадаг. Ийм учраас 7 хоногийн хугацаанд өөр хүний нэр дэвшүүлэхээр 7 хоногийн хугацааг 7-оор нь явуулъя. 
Хэрвээ дахиад ийм тохиолдол гарвал мөн л ялгаа байхгүй энэ журмаараа үргэлжлээд тэгээд 14 хоног болж байж анхны Ерөнхий сайдын санал орж ирнэ. Түүний дараагаар бол 7 хоногийн дотор Ерөнхийлөгч өөр хүний нам эвслүүдээс дэвшүүлсэн өөр хүний нэрийг оруулж ирнэ. Тэгээд энэ нь одоо дэмжлэг авахгүй бол дахиад тэр энэ журмаараа долоо, долоо хоногоор явна гэж ингэж ойлгож байгаа учраас энэ хуулийн төслийг Байнгын хорооноос боловсруулж оруулж байгаа юм. 
Асуулттай гишүүд байна уу? 33.2-т заасны дагуу өөр хүний нэрийг дэвшүүлсэн хүнийг оруулж ирнэ гэж тодруулж байгаа юм. Асуулт асуух гишүүн алга байна. 

Үг хэлэх гишүүн байна уу? Нямаагийн Энхболд гишүүн. 

Н.Энхболд:  -Баярлалаа. Сая Байнгын хорооны дарга чухал санаа хэллээ. Амьдрал баян юм чинь юмыг яаж мэдэх вэ. Долоо хоногийн дотор оруулах ёстой нам, эвсэл нь хүн оруулаад ирдэг тэр нь дахиад олонхийн дэмжлэг авахгүй бол яах вэ гэдэг асуудал  дээр тэр бүрийг хуульчлалтай биш. Гэхдээ та Их Хурал дээр бас чуулганы нэгдсэн хуралдаан дээр саяынхаа юмыг хэлээд протоколд тусгуулах ёстой гэж бодож байна. 

Хэрэв долоо, долоо хоногоор ингээд тэр хугацаанд нь дэмжигдэхгүй яваад байвал энэ бол яг энэ заалтаа дараа дараагийнх нь тохиолдлуудад бас ашиглаад явна гэж ойлгогдож байгаа шүү гэж сая хэлснийгээ хэлээд протоколд тэмдэглүүлэх нь зүйтэй. 

Дараа нь асуудал гарвал хуулиа хараад маргаан гарвал дүгнэлтэд ч орсон болох байх. Тэгээд явахгүй бол бас сүүлд нь асуудал гараад байдаг юм билээ. 


Д.Лүндээжанцан:  -Л.Оюун-Эрдэнэ гишүүн. Тэгээд Ж.Батзандан гишүүн.

Л.Оюун-Эрдэнэ:  -Энэ Ерөнхийлөгч, Их Хурал, гүйцэтгэх засаглал гэсэн асуудал дээр маргаан гарах бүрд л цэц дээр маргаан үүсээд ингээд явсаар ирсэн. Тэгээд миний  хувьд бол энийг удаа дараалан бас өөрийнхөө байр суурийг илэрхийлж байгаа. Бид ийм хоёр Ерөнхий сайдтай цаашаа явахгүй ээ. 

Манайх ийм Үндсэн хуультай улс дэлхийд байхгүй юм билээ би судалж үзсэн. Ард түмнээс сонгогдсон хүн чинь тэгээд мөрийн хөтөлбөрөө хэрэгжүүлэх хэрэгтэй болно. Тэгээд гүйцэтгэх засаглалын эрх мэдэл рүү оролцоно. Тэгээд үүнээс л үүдсэн ийм харилцаа бас ингээд яваад байна уу л гэж би хараад байгаа юм. 

Тэгэхээр би нэг зүйлийг ПРОТОКОЛД тэмдэглүүлье гэж бодож байгаа юм. Бүх намууд тэнцүү төлөөлөлтэй байх үед Үндсэн хуулийг өөрчилнө гэхээр их хүндрэлтэй явж ирсэн6 одоо болохоор нэг нам нь 65 суудалтай байгаа үед одоо Үндсэн хуультай холбоотой өөрчлөлтийг хийе гэхээр үндсэндээ зарим нь одоо парламент төлөөлөлтэй биш байна гэдэг ийм асуудал гарч байгаа юм. 
Зарим нь олонхоороо түрээд Үндсэн хуулийг зөвхөн өөрт ашигтайгаар хийх гээд байна гэдэг ийм  дүгнэлт гарч байгаа юм. Тэгээд дэлхийн улс төрийн жишгүүдийг авч үзэх юм бол ийм тохиолдолд Үндсэн хуулийн парламент гэдэг тийм  зүйлийг түр хугацаанд байгуулж байсан ийм тохиолдол гарч байсан юм билээ. Тэр нь юу вэ гэхээр бүх намууд төстэй төлөөлөлтэйгөөр зөвхөн Үндсэн хуулийн нэмэлт, өөрчлөлтийг одоо хийх эсвэл шинэ Үндсэн хуулийг бичих тал дээр өргөтгөсөн тийм парламент гарч ажиллаад тэгээд тэр парламентын шийдвэрийг одоо байгаа Улсын Их Хурал ёсчлон соёрхон батлах ийм зөвшилцлийн зүйл рүү цаг алдахгүйгээр явж одоо харин эдийн засаг хүндрэлтэй байгаа энэ үе, энэ парламентын бүрэн эрх үлдэж байгаа энэ хоёр жилдээ Үндсэн хуулийнхаа өөрчлөлтийг хийхгүйгээр цаашаа явахад бол туйлын хүнд. 

Бид нар тэгээд асуудлаа дандаа хүнд байгаа юм шиг харсаар ирсэн. Яг үнэндээ асуудал бас хүнд байгаа. Гэхдээ бас тогтолцоондоо байна. Энийг бид нарын хувьд яриад ингээд гал унтраасан байдалтайгаар ингээд яваад байх юм бол цаашаагаа энэ нийгэм эдийн засаг энэ тэргүүлэх чиглэлүүд энэ бүсчилсэн хөгжлийн бодлого эдийн засаг засаглалын тэнцвэртэй байдал гээд энэ бүх зүйл дээр хад мөргөсөөр байх болно. Хүн нь өөрчлөгддөг, тогтолцоог нь өөрчлөгдөхгүй үлдсээр байх болно. Энийг бас ПРОТОКОЛД тэмдэглүүлэхийг хүсэж байна. Тэгээд Үндсэн хуулийн парламент гэдэг энэ зүйлийг Төрийн байгуулалтын байнгын хороо ажлын алба ба албан ёсоор судалж үзээч. 

Тэгээд нэг гэм нь цогц байдлаар асуудлаа хэдүүлээ шийдэг гэж харъя. Тэрэнд хэдүүлээ байгаа цагаа үрье гэдэг ийм саналыг бас оруулж байна. Баярлалаа. 

Д.Лүндээжанцан:  -Ж.Батзандан гишүүн. 

Ж.Батзандан:  -Улсын Их Хурлын чуулганы хуралдааны дэгийн тухай хуульд 37.4 гэдэг заалтыг манай зарим Улсын Их Хурлын гишүүд өөрсдөө хийчихсэн л юм билээ. Яагаад хийснийг нь бас тодруулж үзсэн. Улс төрийн намууд нь Ерөнхий сайдад нэр дэвшигчийг тодруулж чадахгүй гацаанд орсон ийм үед Ерөнхийлөгч энэ гацаанаас улс төрийн хямралаас улс орныг гаргахын тулд Ерөнхийлөгчид нэр дэвшүүлдэг оруулж ирдэг байя гэдэг сонирхлоор Намбарын Энхбаярын үед юм уу даа хийсэн гэж би сонссон. Өөрөөр хэлбэл тухайн үед нэг нам 71 суудалтай Ерөнхийлөгчийн эрх мэдлийг тухайн үеийн Ерөнхийлөгч Намбарын Энхбаярыг салбар хуулиудаар нэмж байх тэр үед хийгдсэн орсон өөрчлөлт гэж бид харсан. Энэ өөрчлөлтийг 37.4-ийг Монгол Улсын Үндсэн хуулийн цэц Үндсэн хууль зөрчсөн байна гэдэг дүгнэлтээ гаргасан. Үүнийг Улсын Их Хурал хүлээж авсан шийдвэрээ гаргасан байгаа. 
Тэгэхээр Намбарын Энхбаярын үед эрх баригч нам Ерөнхийлөгчид тал засахын тулд олон салбар хуулиар илүү дутуу хэрэгтэй хэрэггүй баахан эрх мэдэл нэмж өгсөн л дөө. Энийг нь Үндсэн хуулийн цэц Үндсэн хууль зөрчсөн байна гэдэг шийдвэрүүд гаргаж байна. Энийг хүлээж авсны дараа Байнгын хороо тухайн хуульд бас нэмэлт, өөрчлөлт оруулж хуулийн зохицуулалтыг зөв болгох ёстой байдаг. Энэ хүрээнд Байнгын хорооноос хуулийн төсөл орж ирж байна. Тэгэхдээ Монгол Улсын Үндсэн хуульд хуулийн төслийг санаачлах, өргөн барих гуравхан субъект байгаа. 
Улсын Их Хурал, Засгийн газар, Ерөнхийлөгч гэж. Байнгын хороо хуулийн төсөл өргөн барина гэдэг хуулийн заалт байхгүй. Тийм учраас манай Байнгын хорооны дарга, гишүүд цаашид Үндсэн хуулийн дүгнэлтээр өөрчлөгдөж байгаа хуулийн төслүүдийг Байнгын хорооны гишүүд нь бүгд хамтдаа өргөн барьж олонхоороо тухайн хуульд нэмэлт, өөрчлөлт оруулдаг энэ жишиг рүү явахгүй бол Байнгын хорооны саналаар хуульд нэмэлт, өөрчлөлт ордог, хуульд өөрчлөлт ордог болж байгаа нь өөрөө бас Үндсэн хууль зөрчсөн асуудал болно шүү гэдгийг сануулъя. Тэгэхээр энийгээ бас өрөн барихдаа бас бодолтой өргөн бариарай гэж Байнгын хорооны даргаас хүсэх байна. 
Д.Лүндээжанцан:  -Би товч тайлбар хэлье. Энэ Ерөнхийлөгчийн хоригийг хүлээж авсан, Үндсэн хуулийн цэцийн дүгнэлтийг хүлээж авсан тохиолдолд хууль, Улсын Их Хурлын бусад шийдвэрт нэмэлт, өөрчлөлт оруулах тухай төслийг холбогдох Байнгын хороо боловсруулж нэгдсэн хуралдаанд оруулах бөгөөд уг төслийн талаар Засгийн газар холбогдох бусад байгууллагаас санал авахыг шаардахгүй гээд хуулинд байгаа юм. Энэ ер нь яваандаа бас цэцэд бас очихыг үгүйсгэхийн аргагүй. Гэхдээ энэ бол 25 жил яг ингээд Ерөнхийлөгчийн хоригийг хүлээж авсан бол Засвар нэмэлт, өөрчлөлтийг нь байнгын хороо оруулах цэцийн дүгнэлтийг хүлээж авсан бол Байнгын хороо оруулах гэсэн. 

Дээр нь бол Их Хурлын тогтоолын төсөл Байнгын хороо санаачилж оруулах гэсэн ийм гурван эрх бол Байнгын хороонд бол байна. Тэгэхээр гишүүдийг хэлж байна л гэж ойлгоно шүү дээ нийлүүлээд. Тэгэхээр энэ асуудал бол бас судлагдахууны асуудал юм. Ингээд яваад иржээ 1992 оноос хойш бол. Тэгэхдээ энэ бол бас цаашдаа бол боловсронгуй болгох асуудал. 
Л.Оюун-Эрдэнэ гишүүний асуудалтай холбогдуулаад тэр конвент гээд байдаг. Үндсэн хуулийг батлах, зохион байгуулах хурал, ассамблей гээд байдаг. Ийм зүйлийн тухай яриад байгаа юм. Энийг бас ПРОТОКОЛД тэмдэглүүлээд тийм үү судлах ажилдаа оръё. 
Үндсэн хуулинд нэмэлт, өөрчлөлт оруулах онол арга зүйн асуудал гээд бид нар бас нэлээд судалсан. Орон орны яаж яаж оруулдаг процедурыг нь бол оруулаад өгсөн. Тэгээд манай Үндсэн хууль бол бусад орны Үндсэн хуулийн нэмэлт, өөрчлөлт оруулах журамтай харьцуулахад хатуу босготой. Ийм хатуу хууль гэдгээрээ явдаг юм билээ. 

Ингээд Үндсэн хуулинд нэмэлт, өөрчлөлт оруулах бишээ. Үндсэн хуулинд биш уучлаарай. Үндсэн хууль гэсээр байгаад. 
Одоо санал хураалт явуулъя. Монгол Улсын Үндсэн хуулийн цэцийн 2017 оны 06 дугаар дүгнэлтийг Их Хурал хүлээж авсантай холбогдуулан Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналаар санал хураалт явуулъя. 

11 гишүүн оролцож, 90.9 хувийн саналаар дэмжигдлээ. 

Байнгын хорооны санал, дүгнэлтийг унших гишүүнээр Л.Оюун-Эрдэнэ гишүүн. Чуулганы эхний асуудал юм байна. 

Бас Үндсэн хуулийн цэцийн маргаан ирсэн байгаа. Би бас товч мэдээлье.
 Улсын Их Хурлын хуулийн 6 дугаар зүйлийн 9.1 дэх заалтыг гэмт хэрэг үйлдэж байхад нь бус буюу хэргийн газар нотлох баримттайгаар баривчилсан гэж өөрчлөн найруулсан нь Үндсэн хуулийн 14 дүгээр зүйлийн 1 дэх хэсгийн хүн бүр хууль, шүүхийн өмнө эрх тэгш байна. 

Хоёр дахь хэсгийн хүнийг ялгаварлан гадуурхаж үл болно. 

29 дүгээр зүйлийн гурав дахь хэсгийн Улсын Их Хурлын гишүүн гэмт хэрэгт холбогдсон тухай асуудлыг Их Хурлын чуулганаар хэлэлцэж бүрэн эрхийг түдгэлзүүлэхэд шийдвэрлэнэ гэсэн хэсгийг тус тус зөрчсөн гэсэн ийм маргаан үүсгэсэн юм байна.
Энэ маргаан үүссэнтэй холбогдуулаад манайх итгэмжлэгдсэн төлөөлөгч томилж байгаа. Тэгээд Их Хурлын даргын захирамжаар итгэмжлэгдсэн төлөөлөгч нь томилогдоно. Л.Оюун-Эрдэнэ гишүүнийг санал болгосон гэдгийг мэдээлье. 

Байнгын хорооны хуралдаанаар хэлэлцэх асуудал дууссан тул хурал хаасныг мэдэгдье. 

